
ՀԻՄՆԱՎՈՐՈՒՄ

ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2023 ԹՎԱԿԱՆԻ ՀՈՒՆԻՍԻ 1-Ի N 877-Ա ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄ ԿԱՏԱՐԵԼՈՒ ՄԱՍԻՆ 
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ (այսուհետ՝ Նախագիծ)

1. Առկա իրավիճակը և կարգավորման ենթակա խնդրի սահմանումը
Վերակառուցման վարկերի (ՎՎԲ), Եվրոպական ներդրումային բանկերի (ԵՆԲ) վարկային և ՀՀ կառավարության համաֆինանսավորման միջոցներով Հայաստանի տարածքային զարգացման հիմնադրամի (այսուհետ՝ Հիմնադրամ) կողմից «Համայնքային ենթակառուցվածքների II ծրագիր, փուլ 3 - Հայաստանի ջրամատակարարման և ջրահեռացման ենթակառուցվածքների վերականգնում» ծրագրի (այսուհետ՝ Ծրագիր) շրջանակներում ՀՀ 7 մարզերի (Շիրակի, Լոռու, Գեղարքունիքի, Արմավիրի, Վայոց ձորի, Կոտայքի և Սյունիքի) 38 բնակավայրերում իրականացվում են ջրամատակարարման և ջրահեռացման համակարգերի վերակառուցման աշխատանքներ։ 
Ծրագրի շրջանակներում կնքվել են երեք պայմանագրեր՝
1. Պայմանագիր թիվ CIP II-P3-SH LOT-1 - «Շիրակի Ջրմուղկոյուղի» ՓԲԸ սպասարկման տարածքի ջրամատակարարման և ջրահեռացման ենթակառուցվածքների վերականգնում» - Կապալառու՝ «Դորոժնիկ» ՍՊԸ - «Հիմնաքար» ՍՊԸ ՀՁ. 
2․ Պայմանագիր թիվ CIP II- P3-L-NA LOT-2- «Լոռու և Արմավիրի մարզերի  ջրամատակարարման համակարգերի և կոյուղագծերի վերականգնում» - Կապալառու՝  «Դորոժնիկ» ՍՊԸ.
3․  Պայմանագիր թիվ CIP II-P3-AWSC LOT-3 - «Հայջրմուղկոյուղի» ՓԲԸ Գեղարքունիքի, Վայոց Ձորի և Սյունիքի մարզերի սպասարկման տարածքի ջրամատակարարման և ջրահեռացման ենթակառուցվածքների վերականգնում» - Կապալառու՝ «ԲԼԵՍԿ» ՍՊԸ - «Եղվարդշին» ԲԲԸ ՀՁ:
Նշված պայմանագրերով մեկնարկի ամսաթվից հետո կապալառու կազմակերպություններն սկսել և պայմանագրով նախատեսված ժամանակացույցին համապատասխան իրականացրել են շինարարական աշխատանքներ, սակայն ընթացքում շինարարական աշխատանքների տեմպերը դանդաղել են, ինչը, ըստ կապալառուների,  պայմանավորված է եղել հանրապետությունում ՀՀ դրամի նկատմամբ եվրոյի փոխարժեքի էական  նվազմամբ, և կապալառու կազմակերպությունները խնդրել են վերանայել պայմանագրային արժեքները՝ իրենց կողմից կրած վնասները մեղմելու նպատակով։
	Արձագանքելով կապալառուների խնդրանքին՝ Հիմնադրամն ուսումնասիրել է կապալառուների դրամական հոսքերի վրա եվրո/ՀՀ դրամ փոխարժեքի ազդեցության գործոնը, և բանակցելով կապալառուների հետ առաջարկել բոլոր երեք պայմանագրերի համար, որպես փոխարժեքի նվազման բացասական ազդեցությունը մեղմացնող միջոցառում, կիրառել նույն՝ 1 եվրո = 500 դրամ փոխարժեքը: 
	Առաջարկը ներկայացվել էր ՀՀ կառավարություն, որի արդյունքում ընդունվել էր ՀՀ կառավարությունը 2023 թվականի հունիսի 1-ին թիվ 877-Ա որոշումը, որով ի աջակցություն կապալառուների որոշվել է 2023 թվականի մայիսի 1-ից մինչև 2024 թվականի մայիսի 31-ը համապատասխան կապալառու կազմակերպություններին շինարարական աշխատանքների դիմաց վճարումները պայմանագրով նախատեսված՝ ՀՀ  կենտրոնական բանկի սահմանած փոխարժեքի փոխարեն իրականացնել՝ հաշվարկների հիմքում կիրառելով 1 եվրո=500 ՀՀ դրամ փոխարժեքը, ինչպես նաև՝ երկարաձգել կապալի պայմանագրերի ժամկետները՝ մինչև 2024 թվականի մայիսի 31-ը՝ կասեցնելով պայմանագրերի ընդհանուր պայմանների 8.7-րդ կետով սահմանված կատարողի նկատմամբ հաշվարկվող տույժերի հաշվարկը և պայմանագրով սահմանված՝ ներառյալ որոշումից բխող բոլոր պարտավորությունների ամբողջական կատարման դեպքում, զիջել դրանք: Ընդ որում՝ որոշման 1-ին կետով սահմանված ժամկետում աշխատանքները չկատարելու դեպքում տույժերը հաշվարկվում են նաև կասեցման ժամանակահատվածի համար։
Ներկայումս կապալառուների կողմից իրականացվում են պայմանագրերով նախատեսված շինարարական աշխատանքները ՀՀ կառավարության վերոնշյալ որոշմամբ սահմանված պայմաններով, սակայն հարկ է նկատել, որ ծրագրով ի սկզբանե նախատեսված ծավալները ծրագրի իրականացման ընթացքում զգալիորեն ավելացել են,  որը կապված է եղել «Վեոլիա Ջուր» ՓԲԸ-ի և համայնաքապետարանների կողմից ներկայացված գրություններով, առաջարկներով, հիմնավորումներով և առաջացած խնդիրներին արագընթաց լուծում տալու նպատակով:
Նշված ավելացումներն իրականացվել են ապահովելու համար կառուցվելիք ջրամատակարարման և ջրահեռացման համակարգերի բնականոն աշխատանքը, և ավելացումներ չիրականացնելու դեպքում հնարավոր չէր լինի համակարգերի լիարժեք և ամբողջական շահագործումը, մասնավորապես՝ ծրագրի նախագծային աշխատանքներն իրականացվել են դեռևս 2017 թվականին՝ այդ պահին եղած իրավիճակի հաշվառմամբ, սակայն իրավիճակի փոփոխությամբ պայմանավորված, մասնավորապես՝ նախկինում տեխնիկապես բավարար գնահատված ջրագծերի, կոյուղագծերի և այլ ենթակառուցվածքների ներկա իրավիճակը գնահատվում է անբավարար, փոփոխման ենթակա կամ առկա է վթարվելու մեծ հավանականություն, ինչպես նաև՝ մեկնարկից ի վեր շուրջ 500-ով ավելացվել են բաժանորդների քանակները և հնարավոր չէ մեկ հատվածի ջրագծերի փոխարինումը՝ առանց այդ բաժանորդներին ներգրավելու, ընդ որում, նոր ավելացված հատվածների ենթակառուցվածքների չփոխարինման, չվերակառուցման և չվերանորոգման պայմաններում կառուցվելիք ջրագծերի շահագործումը կդառնար խնդրահարույց:
Կատարված փոփոխությունների մեծ մասի դեպքում (Գագարինի ՕԿՋ-ն, Ջրառատի ջրատարը, Սիմյոնովկայի կապտաժը, Սևանի կոյուղու կոլեկտորը, Գեղհովիտի ջրագծերը, Դարբասի բաշխիչ ցանցը և ջրատարը, Հացավանի ՕԿՋ-ն, Հարժիսի ՕԿՋ-ն, Գորիսի լրացուցիչ ջրագծերը և կոյուղագծերը, Գյումրու լրացուցիչ ջրագծեր և կոյուղագծերը, Արմավիրի լրացուցիչ ջրագծերը, Վանաձորի լրացուցիչ ջրագծերը, Նոր Լեռնապատի լրացուցիչ բաշխիչ ցանցը) անհրաժեշտություն է առաջացել 21,77 կմ ջրագծերի և 1,97կմ կոյուղագծերի կառուցման համար ամբողջությամբ նոր նախագծերի պատվիրում, համապատասխան համաձայնեցումների ձեռք բերում, KFW բանկի կողմից հաստատում, որոնց համար ընդհանուր առմամբ պահանջվել է շուրջ հինգ ամիս:
Ի նկատի ունենալով այն, որ վերոնշյալ երեք պայմանագրերի նախագծանախահաշվային փաստաթղթերը կազմվել են 2017 թվականին և կապալառու կազմակերպությունների կողմից մրցութային փաթեթով առաջարկվող ջրաչափերի տեսակները չեն բավարարում ներկայիս շահագործող օպերատորի պահանջներին, ապա անհրաժեշտություն առաջացավ բոլոր պայմանագրերով փոխել ջրաչափերի տեսակը և կիրառել միևնուjն տիպի ավելի արդիական, նոր հագեցվածությամբ, պահանջվող չափանիշներին համապատասխանող և հաշվարկային մեխանիզմին արտաքին միջամտության հնարավորությունից զերծ ջրաչափեր, ինչպիսին ներկայումս կիրառում է  «Վեոլիա Ջուր» ընկերությունը իր կողմից շահագործվող ջրաչափական հանգույցներում։ Ջրաչափի տիպի համաձայնեցումը և վերջնական հաստատումը KFW բանկի կողմից տրվեց միայն 2023 թվականի նոյեմբեր ամսին, ուստի դրանց ներկրումը և ջրաչափական հանգույցներում տեղադրումը պայմանագրային ժամկետներում իրականացնել հավանական չէ (շուրջ 17 500 ջրաչափ)։ 
Ընդհանուր առմամբ՝ երեք պայմանագրերով նախատեսված աշխատանքները և ծավալներն ավելացել են հետևյալ չափով՝ 
-	43,36 կմ-ով ավելացել են խմելու ջրի ջրագծերի և բաշխիչ ցանցի կառուցման աշխատանքների ծավալները,
-	1,97 կմ-ով ավելացել են կոյուղագծերի կառուցման աշխատանքների ծավալները,
-	թվով 1 պոմպակայանի կառուցման աշխատանքները,
-	թվով 500 ջրաչափական հորերի կառուցման աշխատանքները։
Հարկ է արձանագրել նաև, որ վերը նշված բոլոր պայմանագրերով արված  փոփոխությունների արդյունքում՝ պայմանագրերի գները  չեն փոփոխվել։
Միաժամանակ, Հայաստանի Հանրապետության կառավարության 2023 թվականի հունիսի 1-ի N 877-Ա որոշմամբ սահմանված հատկացման ենթակա լրացուցիչ ֆինանսական միջոցների մի մասը 2023 թվականին վերադարձվել է պետական բյուջե, ուստիև սույն փոփոխությամբ լրացուցիչ ֆինանսական միջոցների հատկացման անհրաժեշտությունը բացակայում է, և կարող է առաջանալ միայն ֆինանսական միջոցների վերաբաշխման կարիք:
 Ներկայումս աշխատանքների կատարման պայմանագրերի գործողության ժամկետներն ավարտվում են 2024 թվականի մայիսի 31-ին, սակայն վերը տրված նոր ավելացված ծավալներով պայմանավորված՝ իրատեսական չէ նույն ժամկետում ավարտելու աշխատանքները, ուստի պայմանագրային ժամկետների երկարաձգման անհրաժեշտություն է առաջանում։
Միևնույն ժամանակ, նկատի ունենալով կապալառուների դրամական հոսքերի վրա եվրո/ՀՀ դրամ փոխարժեքի ազդեցության գործոնի արդիականությունը՝ առկա է նաև կապալառու կազմակերպություններին շինարարական աշխատանքների դիմաց վճարումները առաջարկվող երկարաձգման ընթացքում ՀՀ կառավարության 2023 թվականի հունիսի 1-ին թիվ 877-Ա որոշմամբ կիրառված՝ 1 եվրո=500 ՀՀ դրամ փոխարժեքով իրականացնելու անհրաժեշտությունը:
Ելնելով վերոգրյալից սույն որոշման նախագծով առաջարկվում է շարունակել մեղմացնող միջոցառումների կիրառումը և պայմանագրերը երկարաձգել հետևյալ  ժամկետներով՝ 
· Թիվ CIP II-P3-SH LOT-1 պայմանագրի ժամկետը՝ մինչև 2024 թվականի նոյեմբերի  30-ը,
· Թիվ CIP II-P3-L-NA LOT-2 պայմանագրի ժամկետը՝ մինչև 2024 թվականի նոյեմբերի  30-ը,
· Թիվ CIP II-P3-L-NA LOT-3 պայմանագրի ժամկետը՝ մինչև 2024 թվականի սեպտեմբերի 30-ը:     
2․ Կարգավորման նպատակները, ակնկալվող արդյունքը
Նախագծի ընդունմամբ ակնկալվում է մեղմացնել ՀՀ-ում արտարժույթի փոխարժեքի նվազման բացասական ազդեցությունը՝ ապահովելով պայմանագրերով նախատեսված աշխատանքների բնականոն ընթացքն ու ամբողջական կատարումը, ինչի արդյունքում կբարելավվի ՀՀ 7 մարզերի 38 բնակավայրերի ջրամատակարարման և ջրահեռացման համակարգերի աշխատանքը։
3․ Նախագիծը մշակող պատասխանատու մարմինը և մշակմանը մասնակցող անձանց մասին տեղեկություններ
Նախագիծը մշակվել է Հայաստանի տարածքային զարգացման հիմնադրամի կողմից:
4․ Նախագծերի ընդունման կապակցությամբ պետական բյուջեում կամ տեղական ինքնակառավարման մարմինների բյուջեներում ծախսերի և եկամուտների էական ավելացումների կամ նվազեցումների մասին
	Նախագծի հավելվածի 1-ին և 2-րդ կետերում նշված կապալառու կազմակերպությունների նկատմամբ մեղմացնող միջոցառումների վճարումներն իրականացվելու են Ծրագրի ֆինանսավորման համապատասխան աղբյուրներից։
	Նախագծի հավելվածի 3-րդ կետում նշված կապալառու կազմակերպությունը ՌԴ-ում գրանցված կազմակերպություն է, իսկ Ծրագիրը ֆինանսավորող առաջատար կազմակերպության համար ընդունելի չէ վերջինիս նկատմամբ կիրառվելիք մեղմացնող միջոցառումների մասով վճարումների իրականացումը Ծրագրի վարկային միջոցներից, ուստի անհրաժեշտություն է առաջանում մեղմացնող միջոցառումների վճարումներն ամբողջությամբ կատարել ՀՀ կառավարության համաֆինանսավորման միջոցներից։ 
[bookmark: _Hlk109134718]5․ Կապը ռազմավարական փաստաթղթերի հետ
Նախագծի ընդունումը կնպաստի ՀՀ կառավարության 2021-2026թթ. ծրագրի 3-րդ բաժնի 3.3 կետով նախատեսված ջրամատակարարման և ջրահեռացման ոլորտում առկա խնդիրները լուծելուն, ներկայիս վիճակը բարելավելուն, բաժանորդներին մատուցվող ծառայությունների որակը բարձրացնելուն և պահանջները բավարարելուն ուղղված միջոցառումների պատշաճ կատարմանը։

